
XALQARO SAVDONING RIVOJLANISHI VA 
ZAMONAVIY TENDENSIYALARI
Jalolov Bekzod Sherzod oʻgʻli 
Oʻzbekiston Respublikasi Tashqi ishlar vazirligi 
qoshidagi “Diplomatik servis xizmati” DUKning 
Transport va Bojxona boshqarmasi yetakchi mutaxassisi

Annotatsiya: Ushbu maqola xalqaro savdo nazariyasining tarixiy rivojlanishini hamda zamonaviy global tendensiyalarni 
nazariy jihatdan tahlil qiladi. Hozirgi sharoitda savdo jarayonlariga ta’sir ko‘rsatayotgan asosiy omillar — raqamli iqtisodiyot 
va elektron tijoratning kengayishi, global ishlab chiqarish zanjirlarining qayta shakllanishi, “yashil” standartlar va uglerod 
chegarasi mexanizmlarining joriy etilishi, shuningdek, geoiqtisodiy raqobat va proteksionizm tendensiyalari — batafsil 
o‘rganiladi.

Kalit so‘zlar: xalqaro savdo, mutlaq afzallik, nisbiy afzallik, raqobat ustunligi, yangi savdo nazariyasi, masshtab samarasi, 
monopolistik raqobat, kesishuvchi talab, raqamli iqtisodiyot, yashil savdo, global ta’minot zanjiri, geoiqtisodiy raqobat.
Abstract: This article provides a theoretical analysis of the historical development of international trade theory and modern 
global trends. It examines the factors influencing trade processes in the contemporary context, such as the expansion 
of the digital economy and e-commerce, the restructuring of global production chains, the implementation of “green” 
standards and carbon border mechanisms, as well as geo-economic competition and protectionist tendencies.

Keywords: international trade, absolute advantage, comparative advantage, competitive advantage, new trade theory, 
economies of scale, monopolistic competition, overlapping demand, digital economy, green trade, global value chain, 
geo-economic competition.
Аннотация: В данной статье теоретически анализируется историческое развитие теории международной 
торговли и современные глобальные тенденции. Рассматриваются факторы, влияющие на торговые процессы в 
современных условиях, такие как расширение цифровой экономики и электронной коммерции, трансформация 
глобальных производственных цепочек, внедрение «зелёных» стандартов и углеродных механизмов, а также 
геоэкономическая конкуренция и тенденции протекционизма.

Ключевые слова: международная торговля, абсолютное преимущество, сравнительное преимущество, 
конкурентное преимущество, новая теория торговли, эффект масштаба, монополистическая конкуренция, 
пересекающийся спрос, цифровая экономика, «зелёная» торговля, глобальная производственная цепочка, 
геоэкономическая конкуренция.

K I R I S H
Xalqaro savdo insoniyat tarixida davlatlararo iqtisodiy aloqalarning eng qadimiy va eng muhim shakli 

sifatida shakllanib, globallashuv jarayonining asosiy harakatlantiruvchi kuchiga aylandi. Erkin savdo hududlari, 
bojxona ittifoqlari, mintaqaviy integratsiya va transmilliy kompaniyalar faoliyati natijasida so‘nggi o‘n yilliklarda 
savdo hajmlari misli ko‘rilmagan sur’atlarda oshdi. Raqamli texnologiyalarning rivojlanishi elektron tijorat, 
internet orqali xizmatlar eksporti kabi yangi segmentlarni yuzaga keltirib, savdo tuzilmasini tubdan o‘zgartirdi. 
Shu bilan birga, iqlim o‘zgarishlari, “Yashil kelishuv” tashabbuslari va uglerod izini kamaytirish talablari xalqaro 
savdo siyosatining ajralmas qismiga aylanmoqda.

Bugungi geoiqtisodiy muhitda proteksionistik choralar, savdo urushlari va pandemiya oqibatlari global 
ta’minot zanjirlarining barqarorligini muhim masalaga aylantirdi. Bunday sharoitda xalqaro savdo nazariyalarini 
qayta ko‘rib chiqish va ularning amaliy ko‘rsatkichlarga mosligini tahlil qilish zarurdir. Mazkur maqola xalqaro 
savdo nazariyasining evolyutsiyasini, GATT va JST kabi xalqaro institutlarning shakllanish jarayonini hamda 
ular qanday qilib bugungi savdo tizimini shakllantirganini yoritadi. Shuningdek, raqamli iqtisodiyot, “yashil” 
savdo, global ta’minot zanjirlari va geoiqtisodiy raqobat kabi zamonaviy tendensiyalar tahlil qilinadi.

M A V Z U G A  O I D  A D A B I Y O T L A R  S H A R H I
Xalqaro savdo haqidagi dastlabki nazariyalar Adam Smith [1] tomonidan ilgari surilgan “mutlaq afzallik” 

konsepsiyasi bilan boshlanadi. U mamlakatlar o‘zida arzonroq ishlab chiqariladigan tovarlarni eksport 

qilishi, yuqori xarajat talab qiladigan tovarlarni esa import qilishi kerakligini ta’kidlagan. Smith asarlarida har 
bir mamlakat o‘zida samaraliroq ishlab chiqariladigan mahsulotni ishlab chiqishi va ortiqcha hajmni boshqa 
mamlakatlarga sotishi zarurligi batafsil tushuntirilgan.

Keyinchalik David Ricardo [2] “nisbiy afzallik” nazariyasini ishlab chiqib, mamlakatlar o‘rtasidagi mehnat 
unumdorligidagi farqlar savdo aloqalarining asosiy omili ekanini asoslab berdi. XX asr boshlarida Heckscher–
Ohlin modeli ishlab chiqilib, u mehnat va kapital kabi ishlab chiqarish resurslarining nisbati asosida xalqaro 
savdo yo‘nalishlarini izohladi.

Keyingi yillarda Paul Krugman va Elhanan Helpman [3] tomonidan ishlab chiqilgan “yangi savdo nazariyasi” 
mahsulotlar differensiasiyasi va miqyos samaralarini e’tiborga olib, savdo oqimlarining faqat rivojlanayotgan 
emas, balki sanoatlashtirilgan mamlakatlar o‘rtasida ham jadallashganini ko‘rsatdi.

Maykl Porter [4] tomonidan ilgari surilgan “raqobat ustunligi” konsepsiyasi esa xorijiy bozorlarda 
muvaffaqiyat mamlakatning innovatsion salohiyati, klaster siyosati va korporativ strategiyasiga bevosita 
bog‘liqligini ko‘rsatdi.

T A D Q I Q O T  M E T O D O L O G I YA S I
Tadqiqot jarayonida guruhlash, tizimli yondashuv, nazariy va amaliy tahlil, induksiya va deduksiya, 

shuningdek, qiyosiy tahlil usullari qo‘llanildi.

T A H L I L  V A  N A T I J A L A R
Umumiy iqtisodiy nazariyadan ma’lumki, ishlab chiqarish masshtabi kengaygan sari tovarning tannarxi 

pasayib boradi. Masshtab samarasi orqali ishlab chiqarish omillari bilan bir xil yoki deyarli bir xil ta’minlangan 
mamlakatlar o‘rtasidagi savdo izohlanadi. Shu bilan birga, masshtab samarasi texnologik jihatdan bir-biriga 
yaqin, hatto bir xil mahsulot ishlab chiqaradigan mamlakatlar o‘rtasidagi savdo munosabatlarini ham tushuntirib 
beradi.

Masshtab samarasi (economies of scale) — ishlab chiqarishning shunday rivojlanish bosqichiki, bunda 
ishlab chiqarish omillari sarfining bir birlikka oshishi natijasida ishlab chiqarish hajmi bundan ko‘proq birlikka 
ortadi (1-jadval).

1-jadval. Masshtab samarasi
Mеhnat (soat) 4 5 6 7 8 9 10 11

Tovar (dona) 1 2 3 4 5 6 7 8
1 tovarga qilingan 
sarf 4.00 2.50 2.00 1.75 1.60 1.50 1.43 1.38

Masshtab samarasi mamlakatdagi tarmoq va korxonalarning raqobat bozoridagi harakati hamda faoliyat 
yo‘nalishlaridan kelib chiqqan holda tashqi va ichki masshtab samaralariga ajratiladi [5].

Tashqi masshtab samarasi — bu butun tarmoq miqyosida ishlab chiqarish hajmining oshishi natijasida 
alohida firma doirasida tovar birligiga to‘g‘ri keladigan xarajatlarning kamayishidir.

Ichki masshtab samarasi esa firma doirasida ishlab chiqarish hajmini kengaytirish orqali tovar birligiga 
sarflanadigan xarajatlarning kamayishini bildiradi.

Tashqi masshtab samarasi shuni anglatadiki, har bir firmaning hajmi o‘zgarmagan holda, bir xil mahsulot 
ishlab chiqaradigan firmalar soni ortadi. Bunday holatda bozor yetarli darajada raqobatbardosh bo‘lib qoladi. 
Natijada bu model asosidagi savdo qonuniyatlari xalqaro savdoning klassik nazariyalariga yaqinlashadi, ya’ni 
eksportyorlar o‘zlari ta’sir ko‘rsata olmaydigan bozordagi narxda istalgan miqdorda tovar sotish imkoniyatiga 
ega bo‘ladi [6].

Ichki masshtab samarasi esa ishlab chiqarish miqdori o‘zgarmagan holda tovar ishlab chiqaruvchi firmalar 
sonining kamayishini nazarda tutadi. Bu holat aksariyat hollarda nosog‘lom raqobatni keltirib chiqaradi, chunki 
ishlab chiqaruvchilar o‘z tovarlarining narxiga bevosita ta’sir ko‘rsata oladi va narxni pasaytirish orqali sotish 
hajmini oshirishi mumkin. Ichki masshtab samarasi ekstremal holatda sof monopoliya shaklida namoyon 
bo‘ladi.

Ma’lumki, xalqaro savdoda sof mukammal raqobat holati juda kam uchraydi. Buning sababi — jahon 
xomashyo va tayyor mahsulotlar bozorining allaqachon taqsimlab olingani hamda xalqaro bozorlarda o‘ziga 
xos oligopoliya va monopoliya shakllarining vujudga kelganidadir. Monopolistik raqobat asosidagi savdo 
nazariyasining rivojlanishiga katta hissa qo‘shgan olim Pol Krugman [7] hisoblanadi.

Agar X — ma’lum firmaning sotish hajmi, S — tarmoqdagi umumiy sotish hajmi, n — tarmoqdagi 
firmalar soni, b — firmaning o‘z tovari narxiga bog‘liq ravishda bozordagi ulushini ko‘rsatuvchi talab 
o‘zgaruvchisi, P — mazkur firma tovari narxi, P* — raqobatchi tovarlarning o‘rtacha narxi bo‘lsa,

X=S[(1/n)-bx(P-P)*] (1) bo‘ladi.
Agar firma o‘z tovarlarini o‘rta narxda yuqori sotsa (P > P*), uning bozordagi ulushi (S/n) kam bo‘ladi 

(X<(S/n)). Agar firma o‘z tovarlarini o‘rtacha narxdan past narxda sotsa (P < P*), uning bozor ulushi ko‘proq 
bo‘lishi kеrak (X>(S/n)).

Monopolistik raqobatning xalqaro savdoga ta’sirini aniqlash uchun, eng avvalo, firmalar soni va ularning 
tovar narxlari orasidagi uchta asosiy o‘zaro bog‘liqlikni aniqlash kerak. Firmalar soni qanchalik ko‘p bo‘lsa, 
har bir firma ishlab chiqaradigan tovar hajmi shunchalik kam bo‘ladi, natijada o‘rtacha xarajatlar ortib boradi. 
Firmalar soni qanchalik ko‘paysa, raqobat darajasi shunchalik yuqori bo‘ladi va tovar narxi pasayadi. Agar 
narx o‘rtacha narxdan yuqori bo‘lsa, bozordagi firmalar soni ortadi, aks holda kamayadi. Monopolistik raqobat 
modelida dastlabki ikki bog‘liqlik muhim hisoblanadi. Xalqaro savdo esa tovar sotish bozorlari sig‘imini oshiradi. 
Firmalar soni va bir firmaga to‘g‘ri keladigan o‘rtacha ishlab chiqarish xarajatlari quyidagi chiziqli tenglama bilan 
ifodalanadi.

S* = (F/X) + c, (2)
S* = n(F/S)+c, (2a)

Bu yerda S* — o‘rtacha xarajatlar, F — doimiy xarajatlar, c — firmaning chеgaraviy xarajatlari.
Formuladan ko‘rinib turibdiki, ishlab chiqarish hajmi o‘z navbatida sotish hajmi ortib borgan sari firmaning 

o‘rtacha xarajatlari kamayib boradi, chunki doimiy xarajatlar yanada ko‘proq tovarlar soniga taqsimlanadi. Bozor 
muvozanat holatida bo‘lgan sharoitda har bir firmaning tovar narxi bir xil bo‘ladi, ya’ni R = R*. Ushbu holatda 
birinchi formula X = S/n ko‘rinishiga keladi. X qiymatini ikkinchi formulaga qo‘ysak, 2a formula hosil bo‘ladi. Bu 
formuladan ko‘rinadiki, tarmoqda firmalar soni qanchalik ko‘p bo‘lsa, o‘rtacha xarajatlar shunchalik ortib boradi. 
Firmalar soni o‘zgarmagan holda sotish hajmining ortishi esa o‘rtacha xarajatlarning kamayishiga olib keladi.

Tarmoq ichidagi savdo — bu mamlakatlar o‘rtasida bir tarmoqning differensiyalashgan mahsulotlari bilan 
amalga oshiriladigan savdodir. Tarmoqlararo savdo esa mamlakatlarning turli tarmoqlarida ishlab chiqarilgan 
gomogen mahsulotlari bilan savdo qilishni anglatadi. Tarmoq ichidagi savdo, asosan, differensiyalashgan 
tovarlar bilan amalga oshiriladi, biroq ba’zi hollarda gomogen tovarlar bilan ham sodir bo‘lishi mumkin.

Bunga sabab sifatida transport xarajatlarini qisqartirish yoki mavsumiy farqlarni keltirish mumkin. Masalan, 
1 va 2 mamlakatlarda bir xil tovarni ishlab chiqaruvchilar (S, S′) va iste’molchilar (D, D′) jug‘rofiy jihatdan 
rasmdagidek joylashgan. SD′ masofa D′S′ masofadan sezilarli darajada qisqa bo‘lganligi sababli, ikkinchi 
mamlakat uchun tovarni o‘z ishlab chiqaruvchisidan sotib olishdan ko‘ra xorijdan import qilish foydaliroq bo‘ladi 
(1-rasm).

1-rasm. Tarmoqlararo savdo

Shimoliy va janubiy yarim sharlarda yil fasllari turli paytlarga to‘g‘ri keladi. Masalan, Braziliya o‘zining 
qishloq xo‘jaligi mahsulotlarini yig‘im davrida AQShga eksport qiladi, AQShda yig‘im mavsumi boshlanganida 
esa Braziliyadan emas, o‘z ichki bozoridan mahsulot sotib oladi.

Differensiyalashgan tovarlar bilan tarmoq ichidagi savdoning sabablari quyidagilardan iborat: 
iste’molchilarning istak va xohishlari turlicha; kesishuvchi talab mavjudligi; keng ko‘lamda ishlab chiqarish 
effekti.

Kesishuvchi talab nazariyasi xalqaro savdoni talab nuqtayi nazaridan tushuntiruvchi kam sonli 
nazariyalardan biridir. Ushbu nazariyaga ko‘ra, mamlakat eksporti importyor mamlakatdagi talabga bog‘liq 
bo‘ladi. Juda kam hollarda tovarlar faqat eksport uchun ishlab chiqariladi. Aksariyat hollarda tovarlarning asosiy 
qismi ichki bozorda sotiladi. Ichki iste’mol to‘liq qondirilgandan keyingina bu tovarlar eksport qilinadi. Shu 
sababli xorijiy mamlakatlarda tovar sotishda, talab tarkibi o‘z mamlakatidagi talab tarkibiga o‘xshash bo‘lgan 
davlatni tanlash maqsadga muvofiq bo‘ladi.

Ikki mamlakatdagi talab tarkibi, odatda, aholi daromad darajasiga bog‘liq bo‘ladi. Daromad qanchalik yuqori 
bo‘lsa, sifatli tovarlarga bo‘lgan talab shunchalik ortadi. Kesishuvchi talab nazariyasi [8] shuni anglatadiki, turli 
mamlakatlardagi iste’molchilarning daromadlari va istak-xohishlari o‘xshash bo‘lgani sababli, har bir mamlakat 
o‘zida ishlab chiqarish tajribasi shakllangan, ichki bozorda muvaffaqiyatli sotilayotgan tovarlarni eksport qilishda 
ustunlikka ega bo‘ladi (2-rasm).

2-rasm. Kesishuvchi talab

Nazariyaning grafik ko‘rinishi quyidagicha ifodalanadi: faraz qilaylik, ikki mamlakat mavjud. Birinchi 
mamlakatda daromad darajasi A dan C gacha, bu daromad oralig‘ida sotiladigan tovarlar sifati A′ dan C′ gacha 
bo‘ladi. Ikkinchi mamlakatda esa daromad darajasi B dan D gacha, bu daromad darajasida ushbu mamlakatda 
sotiladigan tovarlar sifati B′ dan D′ gacha. Shu sababli ikki mamlakat o‘rtasidagi savdo sifati B′ dan C′ gacha 
bo‘lgan tovarlar bilan amalga oshadi, chunki aynan shu oraliqda ikki mamlakat iste’molchilarining talabi 
kesishadi.

Tahlil qismida xalqaro savdoni tushuntiruvchi nazariyalar amaliy misollar yordamida o‘rganildi va ularning 
hozirgi davrda qanday ishlashi ko‘rsatildi. Eksport va import oqimlari an’anaviy mutlaq hamda nisbiy afzallik 
nazariyalari doirasida izohlanar ekan, yangi savdo nazariyasining elementlari — masshtab samarasi, mahsulot 
differensiallashuvi va monopolistik raqobat — ham muhim omil sifatida ta’kidlandi. Natijalar shuni ko‘rsatadiki, 
ishlab chiqarish miqyosi kengaygan sari o‘rtacha xarajatlar kamayadi, bu esa ichki va tashqi masshtab 
samaralari ko‘rinishida namoyon bo‘ladi. Xarajatlarning qisqarishi eksport hajmining ortishiga, shuningdek, 
mintaqaviy bozorlar o‘rtasidagi raqobatning kuchayishiga zamin yaratadi.

Umuman olganda, tahlil shuni ko‘rsatadiki, xalqaro savdoning samaradorligini ta’minlash uchun 
mamlakatlar nafaqat resurslarga asoslangan an’anaviy afzalliklarga, balki ishlab chiqarish miqyosini 
kengaytirish, mahsulotlarni diversifikatsiya qilish, talabni chuqur o‘rganish hamda raqobatbardosh korxonalar 
klasterlarini shakllantirishga ham e’tibor qaratishlari zarur.

X U L O S A  V A  T A K L I F L A R
Ishlab chiqarish miqyosi kengaygan sayin o‘rtacha xarajatlar pasayadi, bu esa savdo hajmining oshishiga 

olib keladi va hatto o‘xshash resurslarga ega mamlakatlar o‘rtasida ham savdoni rag‘batlantiradi. Monopolistik 
raqobat modelida savdo bozorlari kengayadi, iste’molchilar talabi xilma-xil mahsulotlar bilan to‘liqroq qondiriladi. 
Tarmoqlar darajasida sanoatning umumiy o‘sishi xarajatlarni kamaytirishga (tashqi masshtab samarasi), 
korxona darajasida esa ishlab chiqarish hajmi ortgani sari bir birlik mahsulot tannarxining pasayishiga (ichki 
masshtab samarasi) olib keladi. Har ikkala omil eksport salohiyatining oshishiga xizmat qiladi.

Daromad darajalari va iste’molchilar didlarining o‘xshashligi eksport va import tuzilmasini belgilovchi 
asosiy omillardandir. Differensiyalashgan mahsulotlar bilan savdo nafaqat tovar turlarining ko‘payishiga, balki 
bozor raqobatining kuchayishiga ham sabab bo‘ladi. Raqamli texnologiyalar, “yashil” standartlar, logistika 
zanjirlarining qayta shakllanishi va proteksionistik tendensiyalar xalqaro savdo tizimida yangi qoidalarni yuzaga 
keltirmoqda. Ushbu jarayonlar kichik va rivojlanayotgan davlatlar uchun ham imkoniyat, ham xavf-xatarlar 
yaratadi.

